
Sidang Jemaah yang dirahmati Allah,
Bertakwalah kepada Allah SWT dengan melaksanakan segala perintah-Nya dan
menjauhi segala larangan-Nya. Khutbah pada hari ini bertajuk “Kebersihan Sifat Orang

Bertakwa”.

Sidang Jemaah yang dirahmati Allah,

Islam amat menitikberatkan soal kebersihan. Kebersihan merangkumi kebersihan diri,
tempat tinggal, dan persekitaran sama ada kediaman, tempat kerja ataupun di mana-
mana sahaja kita berada. Menjaga kebersihan merupakan perkara yang disukai oleh

Allah SWT sebagaimana yang dinyatakan dalam hadis Rasulullah SAW:

Mafhumnya: “Sesungguhnya Allah SWT itu baik, Dia menyukai kebaikan. Allah itu
bersih, Dia menyukai kebersihan. Allah itu mulia, Dia menyukai kemuliaan. Allah itu
dermawan, Dia menyukai kedermawanan maka bersihkanlah olehmu tempat-tempatmu

dan janganlah kamu menyerupai kaum Yahudi.” (Hadis riwayat Imam al-Tirmidzi)

Sidang Jemaah yang dirahmati Allah,
Segala yang ada di dunia ini semuanya milik Allah SWT. Maka, kita wajib
menggunakannya dengan baik dan memanfaatkannya dengan jalan yang benar. Allah

SWT berfirman dalam Surah al-Hajj ayat 64 yang bermaksud:

“Segala yang ada di langit dan di bumi adalah kepunyaan-Nya. Dan sesungguhnya

Allah, Dia lah jua Yang Maha Kaya, lagi Maha Terpuji.”

Kebelakangan ini, pada waktu pandemik wabak covid-19, marilah sama-sama kita
menjaga kebersihan diri dan sekitarnya. Umat Islam dianjurkan untuk menjaga

kebersihan hatta isu bau sekalipun sebagaimana yang disebut dalam sebuah hadis:

Mafhumnya: “Sesiapa yang memakan bawang putih atau bawang, maka jarakkanlah
mereka daripada kami, atau jarakkanlah daripada masjid kami.” (Hadis riwayat Imam
al-Bukhari)

Dapat difahami daripada hadis ini ialah kita perlu memastikan kebersihan diri apabila
hendak bercampur gaul dengan masyarakat termasuklah perkara yang menyebabkan

bau yang tidak enak seperti rokok.

Sidang Jemaah yang dirahmati Allah,
Justeru, sama-samalah kita menjaga kebersihan dalam kehidupan kita seharian sama

ada kebersihan diri, tempat-tempat persendirian, tempat-tempat awam, mahupun

kebersihan jiwa dan rohani. Mudah-mudahan dengan mengamalkan kebersihan dalam
kehidupan kita, Negara kita menjadi sebuah negara yang bersih dan bebas dari
sebarang penyakit dan mara bahaya. Sama-samalah kita berdoa semoga Allah SWT
sentiasa menjadikan kita orang-orang yang sentiasa bertaubat, mensucikan diri dan

menjadikan kita hamba-Nya yang sentiasa mengerjakan amal soleh.

Firman Allah SWT:
D 1955 A o 15O @5 o

Maksudnya: “Sesungguhnya berjayalah orang yang menjadikan dirinya - yang sedia
bersih - bertambah-tambah bersih (dengan iman dan amal kebajikan). Dan
sesungguhnya hampalah orang yang menjadikan dirinya - yang sedia bersih - itu susut
dan terbenam kebersihannya (dengan sebab kekotoran maksiat).” (Surah al-Syams
ayat 9 -10)

Ya Allah! Kurniakanlah kepada kami kesejahteraan, keamanan, keselamatan serta
lindungilah kami daripada bala bencana dan wabak penyakit berbahaya khususnya
Covid-19.

Ya Allah! Jadikanlah kami dan keturunan kami orang-orang yang istigamah mendirikan
solat secara berjemaah. Sesungguhnya hanya kepada-Mu jua Ya Allah, tempat kami
mengadu dan memohon pertolongan.

